
SHAH ALAM, 7 Jan (Bernama) -- Kumpulan yang menggelar diri mereka Mahasiswa Aman
menghantar memorandum kepada Perdana Menteri Datuk Seri Najib Tun Razak bagi
membantah perhimpunan yang dijadualkan di Kompleks Mahkamah Jalan Duta, Isnin ini.

Wakil kumpulan itu, Mohd Shahar Abdullah, yang juga Presiden Persatuan Alumni Pemimpin
Mahasiswa Aspirasi Malaysia (Aspirasi), berkata bantahan tersebut berdasarkan empat asas
termasuk aspek keselamatan mahasiswa.

Selain itu, beliau berkata mahasiswa di peringkat ijazah bakal berdepan peperiksaan akhir
semester manakala kuliah bagi penuntut diploma berjalan seperti biasa pada hari
berkenaan.

"Kita menolak perhimpunan ini kerana mahasiswa yakin terhadap sistem perundangan dan
institusi kehakiman negara yang bebas serta adil.

"Perhimpunan ini hanya merupakan agenda politik individu terdesak yang memperalatkan
mahasiswa," katanya pada sidang akhbar di sini Sabtu.

Mohd Shahar berkata walaupun polis membenarkan perhimpunan itu diadakan secara
bersyarat, penganjurnya perlu memastikan golongan mahasiswa dan pelajar sekolah tidak
terbabit.

